
Efni: Umsögn Orkustofnunar um þingsályktunartillögu um áætlun um vernd og orkunýtingu 
landsvæða, 332. mál

Orkustofnun vísar til erindis Nefndasviðs Alþingis, þar sem óskað er umsagnar stofnunarinnar um 
þingsályktunartillögu um áætlun um vernd og orkunýtingu landsvæða (hér á eftir nefnd rammaáætlun), 
332. mál, dags 11 febrúar sl. Orkustofnum fagnar því að þingsályktunartillagan hafi verið lögð fram, og 
telur það afar mikilvægt að staðfesta ferli, virkni og tilgang rammaáætlunar með samþykki þingsins á 3. 
áfanga hennar. Verði slíkt ekki gert er óljóst hvernig vinnufriður geti skapast um málefni orkumála og 
að sama skapi afar óljóst hvaða annað ferli væri betur til þess fallið að skera á þá hnúta sem orkunýting 
á Íslandi hafi búið við um langan tíma. Horfa beri til markmiða með setningu laga um verndar- og 
orkunýtingaráætlun á sínum tíma og tryggja að sú reynsla sem skapast hefur um ferlið verði nýtt áfram 
til endurbóta og aukinnar skilvirkni þess á öllum hliðum máls, frá vandaðri vinnu verkefnastjórnar til 
meðhöndlunar Alþingis á niðurstöðum rammaáætlunar. Með tilkomu Hreinorkupakka ESB og 
mögulega upptöku hans skv. EES-samningnum, sem hvetur til nýtingar á endurnýjanlegrar orku, er enn 
mikilvægara að til sé traust ferli um ákvarðanatöku um nýtingu orkuauðlinda landsins þar sem sjálfbær 
þróun sé undirstaða hennar. Mikilvægt sé að áætlunin sé í raun virk og til staðar þannig að hægt sé að 
gera starfsumhverfi orkumála þannig úr garði gert að vel sé.

Orkustofnun telur jafnframt afar mikilvægt að ferli rammaáætlunar njóti trúverðugleika og trausts allra 
hagaðila, um að áætlunin skili af sér niðurstöðum byggðum á faglegu mati sérfræðinga með hag lands 
og þjóðar að leiðarljósi. Stofnunin leggur áherslu á að til frambúðar séu ákvæði laga um verndar- og 
orkunýtingaráætlun virt og rammaáætlun komist þannig aftur í þann farveg sem löggjafinn hafi ætlað, 
og að virkjunarkostir séu metnir með allar stoðir sjálfbærrar þróunar að leiðarljósi - umhverfi, samfélag 
og efnahag. Aðstæður í samfélaginu í dag er varða t.d. orkuöryggi, loftslagsmál og orkuskipti, þróun 
ferðamannaiðnaðar og mikilvægi náttúruverndar, sem og mikil eftirspurn eftir grænni orku kalla enn 
frekar á að unnið sé samkvæmt ferlinu á faglegan máta og er mikilvægi þess jafnvel enn meira í dag en 
áður.

Orkustofnun er jafnframt tilbúin til að veita stjórnvöldum frekari ráðgjöf um málefnið sé þess óskað.

Virðingarfyllst, 
f.h. orkumálastjóra

